Նախագիծ
ՀԱՄԱՁԱՅՆԱԳԻՐ

Հայաստանի Հանրապետության Կառավարության և Մոլդովայի Հանրապետության Կառավարության միջև քաղաքացիների առանց մուտքի վիզայի  այցելությունների մասին

Հայաստանի Հանրապետության Կառավարությունը և Մոլդովայի Հանրապետության Կառավարությունը, այսուհետ` Կողմեր,

ցանկություն հայտնելով նպաստել երկու պետությունների միջև հարաբերությունների զարգացմանը, փոխշահավեր  տնտեսական, առևտրային, գիտատեխնիկական և այլ կապերի ամրապնդմանը,

նպատակ ունենալով կանոնակարգել երկու պետությունների քաղաքացիների փոխայցելությունների գործելակարգը,

պայմանավորվեցին հետևյալի մասին.
Հոդված 1

Կողմերի պետությունների քաղաքացիները, այդ թվում երրորդ երկրում մշտապես կամ ժամանակավոր բնակվոները, կարող են մուտք գործել, դուրս գալ, տարանցիկ տեղաշարժվել կամ մնալ մյուս Կողմի պետության տարածքում շարունակական կամ պարբերական գտնվելու համար` առանց մուտքի վիզայի, արտասահման ուղևորվելու համար գործող ճամփորդական փաստաթղթերի հիման վրա. սակայն այցելության  տևողությունը 6 ամսվա ընթացքում  չպետք է գերազանցի 90 օրը` սկսած առաջին անգամ երկիր մուտք գործելու ամսաթվից:
Հոդված 2
1.  Սույն Համաձայնագրի համաձայն` արտասահման ուղևորվելու համար գործող  ճամփորդական փաստաթղթերն են.
ա) Հայաստանի Հանրապետության քաղաքացիների համար`

-Հայաստանի Հանրապետության քաղաքացու անձնագիրը,
--Հայաստանի Հանրապետության քաղաքացու կենսաչափական տվյալներով անձնագիրը,

- դիվանագիտական անձնագիրը,

- Հայաստանի Հանրապետություն վերադարձի վկայականը:

բ) Մոլդովայի Հանրապետության քաղաքացիների համար`
- դիվանագիտական անձնագիրը,

- ծառայողական անձնագիրը,

- Մոլդովայի Հանրապետության քաղաքացու  անձնագիրը,

- ճամփորդական փաստաթուղթը (միայն Մոլդովայի Հանրապետություն վերադառնալու համար),


2.Կողմ հանդիսացող պետությունների անչափահաս քաղաքացիները կարող են մուտք գործել, դուրս գալ և տարանցիկ տեղաշարժվել Կողմերի պետական սահմանով կամ մնալ  նրանց տարածքում սույն հոդվածի 1-ին կետում նշված փաստաթղթերի հիման վրա և երեխայի ծագման պետության ազգային օրենսդրությանը համապատասխան:

3.Կողմերը դիվանագիտական ուղիներով տեղեկատվություն են փոխանակում նոր ճամփորդական փաստաթղթեր շրջանառության մեջ դնելու կամ գործող ճամփորդական փաստաթղթերը փոփոխելու առնչությամբ: Կողմերը կփոխանակեն այդ փաստաթղթերի նմուշները ոչ ուշ, քան նշված փաստաթղթերը շրջանառության մեջ դնելուց 30 օր առաջ:

4. Արտասահման ուղևորվելու համար նախատեսված ճամփորդական գործող  փաստաթղթերի ցանկի փոփոխությունները և լրացումները իրականացվում է փոխհամաձայնությամբ, և  պետք է ներառվեն սույն Համաձայնագրի 8-րդ հոդվածով նախատեսված  առանձին Արձանագրություններում:
Հոդված 3

Կողմերից մեկի պետության քաղաքացիները  կարող են մուտք գործել, դուրս գալ, տարանցիկ տեղաշարժվել մյուս կողմի պետության տարածքով` միջազգային ուղևորափոխադրումների համար նախատեսված սահմանային անցակետերով:
Հոդված 4

Երկու Կողմերի պետության քաղաքացիները, մյուս Կողմի պետության տարածքում իրենց գտվելու ընթացքում պարտավոր են հետևել այդ Կողմի պետության օրենքներին:
Հոդված 5

Սույն Համաձայնագիրը չի սահմանափակում Կողմերի իրավունքները` մյուս Կողմի պետության այն քաղաքացիների, որոնց ներկայությունը իրենց տարածքում անցանկալի է համարվում` մուտքը մերժելու  կամ գտնվելու ժամկետը կրճատելու:
Հոդված 6

1. Մի Կողմի պետության քաղաքացիները, մյուս Կողմի պետության տարածքում սույն Համաձայնագրի 2-րդ հոդվածում նշված փաստաթղթերը կորցնելու դեպքում, պարտավոր են այդ մասին տեղեկացնել գտնվելու երկրի իրավասու մարմիններին, որոնք  կտրամադրեն վկայական, որը հաստատում է փաստաթղթերի կորստյան մասին հայտարարությունը:

2.Կողմերի դիվանագիտական ներկայացուցչությունները և հյուպատոսական բաժանմունքները քաղաքացիներին կտրամադրեն  սույն Համաձայնագրի 1-ին հոդվածում նշված անցագրային փաստաթուղթը` երկիր վերադառնալու համար` համաձայն Կողմ հանդիսացող պետությունների օրենսդրությունների:
Հոդված 7

Կողմերը դիվանագիտական ուղիներով միմյանց կտեղեկացնեն մուտք գործելու, ելքի, իրենց տարածքում գտնվելու պայմանների փոփոխության մասին ոչ ուշ, քան այդ ուղղումները  ուժի մեջ մտնելուց 30 օր առաջ:
Հոդված 8

Սույն Համաձայնագրում Կողմերի համաձայնությամբ կարող են կատարվել փոփոխություններ և լրացումներ, որոնք կնախապատրաստվեն առանձին Արձանագրություններով, կհանդիսանան սույն Համաձայնագրի բաղկացուցիչ մասը և ուժի մեջ կմտնեն սույն Համաձայնագրի 11-րդ հոդվածի համաձայն:

Հոդված 9

Սույն Համաձայնագրի դրույթների կատարման և մեկնաբանման հետ կապված վիճելի հարցերը կկարգավորվեն Կողմերի միջև բանակցությունների և խորհրդակցությունների միջոցով:
Հոդված 10

1.Կողմերից յուրաքանչյուրն իրավունք ունի ամբողջապես կամ մասնակի ժամանակավորապես կասեցնել սույն Համաձայնագրի գործողությունը, եթե դա անհրաժեշտ է պետության անվտանգության ապահովման, հասարակական կարգի կամ իր պետության ազգաբնակչության առողջության պաշտպանության համար: 

2.Կողմերը պետք է անհապաղ տեղեկացնեն միմյանց սույն հոդվածի 1-ին կետով նախատեսված միջոցառումների ձեռնարկման և չեղյալ հայտարարելու մասին` այդպիսի որոշման կատարումից 15 օր առաջ:
Հոդված 11


1. Սույն Համաձայնագիրը կնքվում է անորոշ ժամկետով և ուժի մեջ է մտնում Կողմերի` դրա ուժի մեջ մտնելու համար անհրաժեշտ ներպետական ընթացակարգերը կատարելու մասին վերջին գրավոր ծանուցումը ստանալու օրը:


2. Կողմերից յուրաքանչյուրը կարող է դադարեցնել սույն Համաձայնագրի գործողությունը` այդ մասին մյուս Կողմին դիվանագիտական ուղիներով գրավոր ծանուցելով: Այդ դեպքում Համաձայնագիրը ուժը կորցրած է համարվում ծանուցում ստանալուց  օրվանից 90 (իննսուն) օր անց:

Կատարված է ------------------- քաղաքում, 201--- թ-ի ----------------ի ------ ին` երկու բնօրինակով` յուրաքանչյուրը հայերեն, մոլդովերեն և ռուսերեն, ընդ որում բոլոր տեքստերն էլ հավասարազոր են: Սույն Համաձայնագրի դրույթները մեկնաբանելիս տարաձայնություններ առաջանալու դեպքում գերակայում է ռուսերեն տեքստը:
Հայաստանի Հանրապետության



Մոլդովայի Հանրապետության

կառավարության կողմից`




կառավարության կողմից`
